
Kalaallit Nunaata Nunani Avannarlerni ingerlaqqiffiusumik ilinniagaqartut 
ilinniartitaanernut isersinnaanerannut tunngasumik isumaqatigiissummik 
akuersissuteqarnissaa pillugu Inatsisartut aalajangiiffigisassaattut siunnersuut  
(Ilinniartitaanermut, Ilisimatusarnermut Nunanullu Avannarlernut suleqateqarnermut 
Naalakkersuisoq) 
 
 
Saqqummiussinermut allakkiaq 
 
 
Siullermeerneqarnera 
 
Naalakkersuisut sinnerlugit matumuuna saqqummiutissavara Kalaallit Nunaata Nunani 
Avannarlerni ingerlaqqiffiusumik ilinniagaqartut ilinniartitaanernut isersinnaanerannut 
tunngasumik isumaqatigiissummik akuersissuteqarnissaa pillugu Inatsisartut 
aalajangiiffigisassaattut siunnersuut.  
 
Uani pineqartoq tassaavoq nunat akornanni isumaqatigiissut, nunanik avannarlerni illugiilluni 
pisussaaffiliisoq, ingerlaqqiffiusumik ilinniagaqartut nunat avannarliit ilaanni allami 
aalajangersimasumik najugaqartut pisortat ingerlataannut, ingerlaqqiffiusumik 
ilinniartitaanernut nunami namminermi inuttaasutulli assingusumilluunniit 
atugassaqartitsilluni ingerlaqqiffiusumik ilinniartitaanermik ingerlatsisinnaanermut.  
 
Isumaqatigiissutillu imarisaa pillugu paasissutissat annertunerusut aalajangiiffigisassatut 
siunnersuummi isumaqatigiissutillu nammineq oqaasertaani atuarneqarsinnaapput.  
 
Soorlu aalajangiiffigisassatut siunnersuummi atuarneqarsinnaasoq isumaqatigiissummik 
atuutereersumik sivitsuineruvoq, siusinnerusukkullu isumaqatigiissut taanna Kalaallit 
Nunaata aamma akuersissutiginikuuaa.  
 
Isumaqatigiissutip sivitsorneqarnissaanut atatillugu nunat avannarliit 
isumaqatigiissutigisimavaat nunat akornanni akiliuteqartarnermik pisussaaffeqartitsinermi 
aalajangersakkat allannguuteqarnissaat. Kisianni Islandi, Kalaallit Nunaat, Savalimmiut 
aamma Ålandi akiliuteqartitsisarnermik aaqqissuussinermi ilaanngimmata, allannguutillu 
sinneri oqaasertatigut aaqqissuusseqqinnermut tunngammata, matumuuna Naalakkersuisut 
inassutigissavaat, Kalaallit Nunaata isumaqatigiissutip sivitsorneqarnissaa 
akuersissutigissagaa, siunnersuutigineqartutut allannguuteqartillugu. Tamatumuuna 
qulakkeerneqassaaq kalaallit ilinniagaqartut aamma immikkut akiliuteqarfiunngitsumik 
Nunani Avannarlerni ingerlaqqiffiusumik ilinniartitaanernut isersinnaanerat, 
isumaqatigiissutip maanna atuuttup decembarip naanerani atorunnaareerneratigut.  
 
Taamatut naatsumik oqaaseqarlunga aalajangiiffigisassatut siunnersuut Inatsisartuni 
ilassilluarneqarluni suliarineqarnissaanut ingerlatseqqissavara.  
 
 
 
 
 


